Ілжэсябры перакладчыка:
міжмоўныя амонімы і паронімы 
Міжмоўныя амонімы або міжмоўныя паронімы – гэта два або болей словаў у розных мовах, аднолькавыя або падобныя па гучанні, але адрозныя па значэнні.
Частка з іх утварылася шляхам выпадковага супадзення ў гучанні няроднасных  словаў: укр. кішка (‘котка’) і бел. кішка; балг. булка (‘нявестка’) і бел. булка; англ. gift (‘падарунак’) і ням. Gift (‘атрута, яд’); англ. button (‘гузік, кнопка’) і бел. з фр. батон; англ. amber (‘бурштын’) і бел. амбар і г.д. Іншая частка паходзіць ад старажытных каранёў, якія ў сучасных мовах разышліся ў сваім значэнні: рус. благой (‘добры’) і бел. благі (‘дрэнны’); англ. clay (‘гліна’) і бел. клей.
Сваю метафарычную назву – ілжэсябры перакладчыка – гэтыя словы атрымалі таму, што часам могуць прыводзіць да няправільнага разумення і перакладу тэксту. Гэта, безумоўна, перабольшанне, але для беларускай мовы пытанне няправільнага ўжывання словаў пад уплывам рускай мовы застаецца надзвычай актуальным.

